
Viðvíkjandi uppskoti til løgtingslóg um broyting í løgtingslóg um tinglýsing

Landsstýrismaðurin skal hervið boðað Løgtingsins Rættarnevnd frá, at ein trupulleiki er íkomin í sambandi við uppskoti til løgtingslóg um broyting í løgtingslóg um tinglýsing. 

Ríkisumboðið hevur gjørt vart við, at verður uppskotið samtykt við núverandi orðaljóðið, eru reglurnar um endurgjaldsábyrgd og skiftisreglurnar ikki nóg greiðar. 

Til tess at loysa henda trupulleika heitir landsstýrismaðurin tí á Løgtingsins Rættarnevnd um at gera hesar broytingar í uppskotinum:

· § 1, nr. 9 verður orðað soleiðis: “§ 30 verður orðað soleiðis: “Í teim í §§ 31, 32, 34 og 35 nevndu førum verður endurgjald latið, sum landskassin rindar. Endurgjaldið verður ásett av dómstólunum. Sakarmál verður reist við Føroya Rætt móti Tinglýsingarstovuni vegna tað almenna.”.”
· § 3 verður orðað soleiðis:

”Skjøl, ið eru tinglisin, áðrenn henda løgtingslóg kemur í gildi, eru fevnd av higartil galdandi reglum. 

Stk. 2. Tinglýsing av átekningum vm. á skjøl, ið eru tinglisin, áðrenn henda løgtingslóg kemur í gildi, eru tó fevnd av reglunum í § 1.

Stk. 3. Skal endurgjald latast eftir teim í §§ 31, 32, 34 og 35 nevndu førum, ber Tinglýsingarstovan ábyrgd av skjølum, sum er tinglisin eftir, at henda løgtingslóg er komin í gildi, sbr. tó stk. 2.”
Verða omanfyri nevndu orðingar nýttar, eru skiftisreglurnar nógv greiðari, umframt at beinleiðis støða er tikin til endurgjaldsspurningin.  

Á fundi tann 12. desember 2005 spurdi Rættarnevndin, um tíðarætlanin við 1. februar 2006 fer at halda. Til hetta skal Innlendismálaráðið viðmerkja, at vit meta, at hetta fer at halda. Tó vantar framvegis endaligt svar frá Domstolsstyrelsen viðvíkjandi møguligum donskum lógarbroytingum og hvørt danska Fíggjarmálaráðið eigur at verða kunnað ella luttaka í málinum. 

Hetta fer væntandi ikki at elva til trupulleikar, og um tað gongur eftir ætlan, verður heimtøkan framvegis framd 1. februar 2006. Tó metir Innlendismálaráðið við støði í hesum, at § 2 kann umorðast, soleiðis at landsstýrismaðurin fær heimild til í kunngerð at seta lógina í gildi, um svarið frá Domstolsstyrelsen skuldi elvt til, at málið tekur longri tíð.   

§ 2 kann verða orðað soleiðis: 

“Landsstýrismaðurin ásetir í kunngerð, nær henda løgtingslóg kemur í gildi.”
Í aðru atløgu hevur Rættarnevndin spurt, hvussu møguleikarnir eru fyri at leggja kærumyndugleikan beinleiðis til eina kærunevnd í sambandi við skipanina av eini nátturu-, umhvørvis- og lendisfyrisiting. 

Innlendismálaráðið skal viðmerkja, at í løtuni eru uml. 1-2 kærumál árliga av avgerðum hjá tinglýsingini, og sambært uppskotinum kann kærumyndugleikin leggjast til annan fyrisitingarligan myndugleikan. Annars tykist eitt uppskot um at hava eina, møguliga tvær kærunevndir í nátturu- og umhvørvis- og lendismálum hóska væl við ætlanina at skipa eina samlaða nátturu- og umhvørvis- og lendisfyrisiting. 

Hesar fyrireikingar eru tó ikki lidnar enn, og savnanin av Matrikulstovuni og Tinglýsingarstovuni er fyrsta stigið á leiðini. Ítøkiligar ætlanir um at seta kærunevnd á stovn til tinglýsingarmál hava tí ikki verið umrøddar í Innlendismálaráðnum. Ætlanin er at taka henda spurning upp, tá ætlanin at samlað nátturu-, umhvørvis- og lendisfyrisiting í einum er komnar longri áleiðis.   
Vinarliga

Rúni Joensen

